KUIS MI TUULÕLOHET LINNUTIMI
Eelmidse suvõ ilusal pääväl mängse ma uma väiku õe Gemmaga välän. Oll´ sääne suurõ tuulõga ilm ja ma tahtsõ tuulõlohet lindama panda´. Esä oll´ tu mullõ sünnipäävas kinknü. Tahtsõ nüüd pruuvi, kuis lindas. Ma´ es olõ tuulõlohet kunagi lennutanu ja tuuperäst kutsõ vanaimä ja vanaesä oppama. Küll tu lohe oll´ õks vahva! Tegi õhun egäsugutsit naljakit sik-sakke. Meil oll´ väega lõbus. Kõgõ rohkõmp miildüsi tuulõlohe Gemmale. Varsti nakas ta jonma, et timä taht esi tuulõlohet hoita. Ma külh ütli tallõ, et tuul om kõva ja lohet om rassõ hoita. A Gemma jonsõ muudku edesi. Es jõvva ma tuud jonmist inäp kullõlda ja andsõgi tuulõlohe Gemma kätte. Ja just sõs tull´ äkisti kõva tuulõhuug ja tõmmas tuulõlohe Gemma käest vallalõ. Näimi ainult, kuis tuulõlohe korgõmbalõ linnas ja hannaga meile lehvit.
Mi maja kõrval kasus korgõ vahtrapuu. Lohe käepide jäi puu latva kinni´. Olli väega kurb ja vihanõ kah. Tuulõlohe oll´ külh olõman, a kätte kah es saa´. Iksõ ja ütli sõsarõlõ, et ma ei olõ inäp kunagi timä sõbõr ja ummi asju ma tälle mängmises ei anna. Vanaimä püüdse küll lohutada, et tuulõlohe saa ju uvvõ osta. Es avita tu lohutaminõ kuiski.
Vanaesä om meil nupikas miis. Tä nakas mõtlõma, et kuis tuulõlohet kätte saia´. Vanaesä tõi vibu ja pandsõ noolõ külge  nööri. Täl oll´ mõtõ, et ku ta lask vibuga nööri üle tuulõlohe nööri, sõs saami jo lohe alla tõmmada. Küll oll´ pall´o pusimist. Lohe es saisa kuigi paigal. Nii müüdämineja, ku mi esi saimi kõvva naarda´. Lõpus saigi vanaesä tuulõlohe kätte. Ma olli peris õnnõlik.
Vanaimä ütel, et egast olukõrrast tulõ löüda´ välläpääs. Vanaesä es ütle mitte midägi, timä ainult teguts. Neil mõlõmbil oll´ vist õigus.
Tegelikult om peris hää olla suur sõsar. Ma saa tälle opata asju, midä ma mõista. A uma tuulõlohe peitse ma kapi otsa. Ooda, kuni tä suurõmbas kasus, sõs lennutami koon.

